張旭  字伯高 , 吳人
01桃花谿
隱隱飛橋隔野煙 , 石磯西畔問漁船 ; 桃花盡日隨流水 , 洞在清溪何處邊 ?
王維
02九月九日憶山東兄弟
獨在異鄉為異客 , 每逢佳節倍思親 . 遙知兄弟登高處 , 偏插茱萸少一人 .
王翰  字子羽 , 晉陽人
03涼州詞
葡萄美酒夜光杯 , 欲飲琵琶馬上催 . 醉臥沙場君莫笑 , 古來征戰幾人回 .
李白
04送孟浩然之廣陵
故人西辭黃鶴樓 , 煙花三月下揚州 . 孤帆遠影依山盡 , 惟見長江天際流 .
05早發白帝城
朝辭白帝彩雲間 , 千里江陵一日還 . 兩岸猿聲啼不住 , 輕舟已過萬重山 .
岑參   南陽人
06逢入京使
故園東望路漫漫 , 雙袖龍鍾淚不乾 . 馬上相逢無紙筆 , 憑君傳語報平安 .
杜甫
07江南逢李龜年
岐王宅裏尋常見 , 崔九堂前幾度聞 . 正是江南好風景 , 落花時節又逢君 .
張繼  字懿孫 , 襄州人
08楓橋夜泊
月落烏啼霜滿天 , 江楓漁火對愁眠 . 姑蘇城外寒山寺 , 夜半鐘聲到客船 .
韓翃  字君平 , 南陽人
09寒食
春城無處不飛花 , 寒食東風御柳斜 . 日暮漢宮傳蠟燭 , 輕煙散入五侯家 .
顧況  字逋翁 , 蘇州人
10宮詞
玉樓天半起笙歌 , 風送宮嬪笑語和 . 月殿影開聞夜漏 , 水晶簾捲近秋河 .
李益  隴西人
11夜上受降城聞笛
回樂峰前沙似雪 , 受降城外月如霜 . 不知何處吹蘆管 , 一夜征人盡望鄉 .
張祐
12贈內人
禁門宮樹月痕過 , 媚眼惟看宿鷺巢 . 斜拔玉釵燈影畔 , 剔開紅燄救飛蛾 .
13集靈臺   (二首)
日光斜照集靈臺 , 紅樹花迎曉露開 . 昨夜上皇新受籙 , 太真含笑入簾來 .
14其二
虢國夫人承主恩 , 平明騎馬入宮門 . 卻嫌脂粉污顏色 , 淡掃蛾眉朝至尊 .
15題金陵渡
金陵津渡小山樓 , 一宿行人自可愁 . 潮落夜江斜月裏 , 兩三星火是瓜州 .
